
L-Istat attwali tat-tħejjijiet ta’ miżuri ta’ kontinġenza għall-ħruġ tar-Renju Unit mill-Unjoni Ewropea
1. INTRODUZZJONI
Ir-Renju Unit iddeċieda li joħroġ mill-Unjoni Ewropea, billi invoka l-proċedura fil-Artikolu 50 tat-Trattat dwar l-Unjoni Ewropea (TUE). Wara talba mir-Renju Unit, il-Kunsill Ewropew (l-Artikolu 50) qabel fil-11 ta’ April 2019[footnoteRef:2] li jestendi ulterjorment[footnoteRef:3] il-perjodu previst fl-Artikolu 50(3) TUE sal-31 ta’ Ottubru 2019[footnoteRef:4]. Jekk ir-Renju Unit jirratifika l-Ftehim dwar il-Ħruġ[footnoteRef:5] fi kwalunkwe stadju qabel il-31 ta' Ottubru 2019, l-irtirar iseħħ fl-ewwel jum tax-xahar li jsegwi t-tlestija tal-proċedura ta' ratifika. Il-Kummissjoni tkompli tikkunsidra li rtirar ordnat tar-Renju Unit mill-Unjoni fuq il-bażi tal-Ftehim dwar il-Ħruġ ikun l-aħjar eżitu. [2:  	Id-Deċiżjoni tal-Kunsill (UE) 2019/584, ĠU L 101, 11.4.2019, p. 1. ]  [3:  	Wara talba mir-Renju Unit, il-Kunsill Ewropew iddeċieda dwar l-ewwel estensjoni tat-22 ta’ Marzu 2019 (id-Deċiżjoni tal-Kunsill Ewropew (UE) 2019/476, ĠU L 80I, 22.3.2019, p. 1).]  [4:  	Fil-11 ta’ April 2019, wara t-tieni talba għal estensjoni mir-Renju Unit, il-Kunsill Ewropew iddeċieda wkoll li d-deċiżjoni ta’ estensjoni sal-31 ta’ Ottubru 2019 ma tibqax tapplika mill-31 ta’ Mejju 2019 jekk ir-Renju Unit ma jkunx organizza l-elezzjonijiet għall-Parlament Ewropew u ma jkunx irratifika l-Ftehim dwar il-Ħruġ sat-22 ta’ Mejju 2019. Peress li r-Renju Unit kien għadu ma rratifikax il-Ftehim dwar il-Ħruġ sat-22 ta’ Mejju 2019, huwa organizza l-elezzjonijiet Ewropej fit-23 ta’ Mejju 2019. ]  [5:  	Ftehim dwar il-ħruġ tar-Renju Unit tal-Gran Brittanja u l-Irlanda ta' Fuq mill-Unjoni Ewropea u mill-Komunità Ewropea tal-Enerġija Atomika, ĠU C 144I, 25.4.2019, p. 1.] 

Sakemm ir-Renju Unit ma jirratifikax il-Ftehim ta’ Ħruġ sal-31 ta’ Ottubru 2019 jew ma jitlobx it-tielet estensjoni, li għaliha l-Kunsill Ewropew (l-Artikolu 50) jaqbel b’unanimità, il-perjodu skont l-Artikolu 50(3) TUE jispiċċa dakinhar. Ir-Renju Unit imbagħad ikun pajjiż terz mill-1 ta’ Novembru 2019 mingħajr ftehim li jiżgura rtirar ordnat. Fid-dawl tal-inċertezza li għad hemm fir-rigward tar-ratifika mir-Renju Unit u s-sitwazzjoni domestika globali fir-Renju Unit, u f’konformità mal-approċċ li enfasizza l-Kunsill Ewropew (l-Artikolu 50) matul il-proċess, l-atturi kollha jridu ikomplu jħejju għall-eżiti kollha possibbli, inkluż għal irtirar mingħajr ftehim. 
Il-Kunsill Ewropew (l-Artikolu 50) iddeċieda li jirrieżamina l-progress fil-laqgħa tiegħu
tal-20-21 ta’ Ġunju 2019. Bħala kontribut għal dan ir-rieżami u bħala segwitu għall-erba’ Komunikazzjonijiet preċedenti tagħha dwar it-tħejjija u l-kontinġenza tal-Brexit[footnoteRef:6], il-Kummissjoni f’din il-Komunikazzjoni tagħti ħarsa lejn il-miżuri ta’ tħejjija u ta’ kontinġenza li l-Unjoni Ewropea u l-Istati Membri tal-EU27 daħħlu fis-seħħ, l-impatt tal-perjodu ta’ estensjoni, u kwalunkwe xogħol ta’ tħejjija li fadal li jrid isir. Il-Kummissjoni tappella lill-Istati Membri u lill-partijiet ikkonċernati biex jużaw iż-żmien tal-estensjoni biex jivverifikaw li jkunu fis-seħħ il-miżuri kollha ta' tħejjija u ta’ kontinġenza meħtieġa kollha. [6:  	19.7.2018: COM(2018) 556 final/2; 13.11.2018: COM(2018) 880 final; 19.12.2018: COM(2018) 890 final; 10.4.2019: COM (2019) 195 final. ] 

Kif enfasizzat b’mod konsistenti l-Kummissjoni, il-miżuri ta’ kontinġenza jistgħu biss itaffu t-tfixkil l-aktar sinifikanti ta’ rtirar mingħajr ftehim. Filwaqt li l-Kummissjoni ma tispekulax dwar l-implikazzjonijiet ekonomiċi possibbli ta’ xenarji differenti, huwa ċar li l-irtirar tar-Renju Unit mingħajr ftehim ikollu impatt ekonomiku negattiv serju, u li dan l-impatt ikun proporzjonalment ħafna akbar fir-Renju Unit milli fl-Istati Membri tal-EU27[footnoteRef:7]. It-tħejjijiet mill-Istati Membri u l-partijiet ikkonċernati x’aktarx li jnaqqsu l-espożizzjoni individwali tagħhom għall-impatt negattiv ta’ rtirar mingħajr ftehim. Livell għoli ta’ tħejjija fis-setturi kollha tal-ekonomija se jtaffi wkoll l-impatt negattiv. [7:  	Għal xenarju ta’ ebda ftehim, li fih ir-Renju Unit huwa soġġett għar-regoli tan-“Nazzjon l-Aktar Iffavorit” (MFN) tal-Organizzazzjoni Dinjija tal-Kummerċ, studji esterni li jinkludu kemm mezzi kummerċjali kif ukoll mhux kummerċjali jissuġġerixxu tnaqqis fil-PDG tar-Renju Unit fuq perjodu ta’ żmien qasir. Il-Perspettiva Ekonomika Dinjija tal-FMI (2019), pereżempju, qed tistma tnaqqis ta’ bejn 3,7 u 4,9 %, filwaqt li l-Bank tal-Ingilterra (Novembru 2018) qed jistma tnaqqis ta’ bejn 4,75 u 7,75 % fuq ħames snin, meta dawn it-tnejn jitqabblu ma’ linja bażi. Għal impatt medju fuq żmien qasir fuq l-Istati Membri tal-EU27, l-istima tal-FMI (2019) hija ferm taħt il-1 %, filwaqt li l-istudju mill-Bank tal-Ingilterra ma jipprovdi l-ebda stima għall-Istati Membri tal-EU27. Rigward l-impatt fit-tul, diversi studji esterni jissuġġerixxu impatt negattiv fit-tul ta’ madwar 3 sa 8 % fuq il-PGD tar-Renju Unit. L-istima tal-FMI (2019) hija ta’ kważi 3 %; u dik tal-Gvern tar-Renju Unit (2018) ta’ 7,7 %. Fir-rigward tal-impatt medju fit-tul fuq l-EU27, l-istima tal-FMI (2019) hija ferm inqas minn 1 %, f’konformità ma’ ħafna studji oħra.] 

Kif iddikjarat fir-raba’ Komunikazzjoni dwar it-Tħejjija għal Brexit tal-10 ta’ April 2019[footnoteRef:8], il-Kummissjoni hija lesta li tipproponi miżuri ta’ appoġġ finanzjarju biex jittaffa l-impatt fl-oqsma u s-setturi l-aktar affettwati, filwaqt li jitqiesu l-fondi li huma disponibbli u kwalunkwe aġġustament fuq in-naħa tan-nefqa u tad-dħul tal-baġit tal-UE li jista’ jirriżulta minn irtirar diżordinat. Għal appoġġ aktar immedjat lill-partijiet ikkonċernati affettwati, ir-regoli tal-UE dwar l-għajnuna mill-Istat joffru soluzzjonijiet flessibbli għal miżuri nazzjonali. [8:  	COM (2019) 195 final.] 

2. IL-MIŻURI TA’ TĦEJJIJA U TA' KONTINĠENZA TAL-UE HUMA ADATTATI GĦALL-ISKOP TAGĦHOM 
L-Unjoni Ewropea kienet diġà mħejjija għall-irtirar tar-Renju Unit qabel id-data tal-ħruġ oriġinali (30 ta’ Marzu 2019). Il-ħidma estensiva li saret fl-istituzzjonijiet u fil-korpi kollha tal-UE u tal-Istati Membri tal-EU27 qabel din id-data għadha fis-seħħ.
Il-miżuri fil-livell tal-UE huma miġbura fil-qosor fir-raba’ Komunikazzjoni dwar l-Istat ta’ Tħejjija għall-Brexit tal-10 ta’ April 2019. Il-Kummissjoni għamlet 19-il proposta leġiżlattiva biex tħejji għall-ħruġ tar-Renju Unit. Il-Parlament Ewropew u l-Kunsill adottaw 18 minn dawn u ntlaħaq ftehim politiku dwar il-waħda li kien fadal, li tikkonċerna l-baġit tal-UE għall-2019 u huwa mistenni li tiġi adottata formalment f’Ġunju 2019. Dawn l-atti leġiżlattivi huma elenkati fl-Anness 1 u jkopru oqsma mit-trasport, għall-koordinazzjoni tas-sigurtà soċjali, għal Erasmus+, u għar-reġim tal-viża applikabbli għaċ-ċittadini tar-Renju Unit. Il-Kummissjoni adottat ukoll 63 att mhux leġiżlattiv f’għadd ta’ oqsma ta’ politika. 
Il-Kummissjoni eżaminat il-miżuri kollha fil-livell tal-UE biex tivvaluta jekk għadhomx adattati għall-iskop minħabba li ġie estiż il-perjodu tal-Artikolu 50(3) TUE. Abbażi ta’ dan l-iskrinjar, il-Kummissjoni tqis li dawn l-atti leġiżlattivi u mhux leġiżlattivi tal-Unjoni jkomplu jissodisfaw l-objettivi maħsuba tagħhom. Għalhekk ma hemmx bżonn li dawn jiġu emendati fis-sustanza. Il-Kummissjoni ma tippjana l-ebda miżuri ġodda qabel id-data l-ġdida tal-irtirar. 
Fil-biċċa l-kbira tal-każijiet, it-twaqqit tal-applikazzjoni u d-durata tal-effett ta’ kull wieħed minn dawn l-atti jiġu aġġustati awtomatikament għad-data l-ġdida tal-irtirar u ma hemmx bżonn li jiġu emendati t-testi. F’xi każijiet, l-atti jistabbilixxu data għat-tmiem tal-validità tagħhom. Il-Kummissjoni se tikkunsidra jekk dawn l-atti jeħtiġux aġġustament tekniku biex titqies l-iskeda ta’ żmien il-ġdida qabel ma jiskadu.
Barra minn hekk, il-Kummissjoni adottat[footnoteRef:9] 16-il att ta’ kontinġenza mhux leġiżlattiv[footnoteRef:10] skont il-leġiżlazzjoni sanitarja u fitosanitarja tal-UE fid-dawl tad-data preċedenti tal-irtirar tat-12 ta’ April 2019 abbażi tal-assigurazzjonijiet mogħtija mir-Renju Unit. Dawn il-miżuri issa huma skaduti minħabba l-estensjoni. Madankollu, jekk ir-Renju Unit ikompli jipprovdi l-assigurazzjonijiet meħtieġa, il-miżuri se jiġu adottati mill-ġdid biex jibdew japplikaw mill-1 ta’ Novembru 2019. [9:  	ĠU L 100 I, 11.4.2019, u L 103, 12.4.2019.]  [10:  	Dawn l-atti jkopru: (i) l-approvazzjoni tal-programm ta’ monitoraġġ tar-residwi għall-2019 mir-Renju Unit u d-Dipendenzi tal-Kuruna tiegħu; (ii) l-istabbiliment tal-istatus tar-Renju Unit u d-Dipendenzi tal-Kuruna tiegħu fir-rigward tal-enċefalopatija sponġiformi bovina (BSE); (iii) l-elenkar tar-Renju Unit u d-Dipendenzi tal-Kuruna tiegħu bħala pajjiż terz li għandu l-permess jesporta annimali ħajjin u prodotti tal-annimali lejn l-UE; u (iv) l-approvazzjoni ta’ Postijiet ta’ Spezzjoni fil-Fruntiera ġodda jew estiżi fl-Istati Membri tal-EU27 li huma l-aktar ikkonċernati mill-importazzjonijiet tar-Renju Unit.] 

It-93 avviż li l-Kummissjoni ppubblikat[footnoteRef:11] ikomplu jipprovdu gwida lill-partijiet ikkonċernati u lill-awtoritajiet f’għadd ta’ oqsma milquta mill-irtirar. Filwaqt li d-data tal-irtirar inbidlet, l-analiżi legali li jipprovdu dwar l-impatt tal-ħruġ tar-Renju Unit tibqa’ mhux affettwata.  [11:  	https://ec.europa.eu/info/brexit/brexit-preparedness/preparedness-notices_mt.] 

Barra minn hekk, id-diskussjonijiet u l-iskambji tekniċi bejn il-Kummissjoni u l-Istati Membri tal-EU27, kif ukoll ir-rappreżentanti tal-industrija u s-soċjetà ċivili jkomplu fuq kwistjonijiet ġenerali ta’ tħejjija u kontinġenza u fuq kwistjonijiet settorjali, legali u amministrattivi speċifiċi. Dawn id-diskussjonijiet saru matul il-proċess kollu u ppermettew li jiġu ċċarati għadd ta’ kwistjonijiet.
3 	IT-TĦEJJIJIET LI GĦADDEJJIN F’OQSMA MAGĦŻULA 
Il-Komunikazzjonijiet Preċedenti dwar l-Istat ta’ Tħejjija għall-Brexit indirizzaw firxa wiesgħa ta’ setturi u kunsiderazzjonijiet rilevanti f’dan ir-rigward. Din it-taqsima tiffoka fuq oqsma li fihom hemm bżonn li tkompli viġilanza partikolari fix-xhur li ġejjin. 
Kif iddikjarat b’mod konsistenti mill-Kummissjoni, l-istat ta’ tħejjija għall-irtirar tar-Renju Unit huwa sforz konġunt tal-amministrazzjonijiet pubbliċi u l-operaturi ekonomiċi. Hija r-responsabbiltà tal-partijiet ikonċernati kollha li jippreparaw għax-xenarji kollha. Iċ-ċittadini kkonċernati għandhom iħejju wkoll.
F’xi setturi, f’Marzu 2019 il-kumpaniji indikaw li ma kellhomx biżżejjed żmien biex jadattaw. Il-Kummissjoni tħeġġeġ bil-qawwa lill-partijiet ikkonċernati biex jieħdu vantaġġ miż-żmien żejjed sal-31 ta’ Ottubru 2019 biex jiżguraw li jkunu ħadu l-azzjoni kollha meħtieġa biex iħejju għall-ħruġ tar-Renju Unit. Jenħtieġ li jiżguraw li l-awtorizzazzjonijiet regolatorji meħtieġa jkunu fis-seħħ, li jkunu ħadu l-passi amministrattivi għall-kummerċ transfruntier u l-azzjoni meħtieġa għal rilokazzjoni, riorganizzazzjoni korporattiva jew adattamenti kuntrattwali[footnoteRef:12]. B’mod partikolari, mhux se jkun possibbli li jitqiegħdu fis-suq tal-UE prodotti li ma jikkonformawx mar-rekwiżiti u l-awtorizzazzjonijiet meħtieġa. Kif intqal hawn fuq, il-Kummissjoni mhix qed tippjana li tadotta xi miżura ġdida fid-dawl ta’ xenarju possibbli ta’ ebda ftehim jew biex tikkumpensa għan-nuqqas ta’ tħejjija mill-operaturi. Il-Kummissjoni tqis li ż-żmien addizzjonali disponibbli minħabba l-estensjoni fil-prinċipju se jkun biżżejjed biex l-operaturi jadattaw, biex anki f’każijiet fejn huma disponibbli eżenzjonijiet jew derogi, dawn ma jkollhomx għalfejn ikunu meħtieġa.  [12:  	Pereżempju, l-għażliet kuntrattwali tal-ġurisdizzjoni tar-Renju Unit (għal aktar dettall, ara l-avviż tal-partijiet ikkonċernati rilevanti: https://ec.europa.eu/info/sites/info/files/file_import/civil_justice_mt.pdf).] 

L-awtoritajiet nazzjonali, reġjonali u lokali fl-Istati Membri tal-EU27 kellhom rwol ċentrali fit-tħejjija għall-irtirar tar-Renju Unit. L-Istati Membri tal-EU27 kollha daħħlu fis-seħħ leġiżlazzjoni u strateġiji, u għamlu tħejjijiet prattiċi. Kif għamlet il-Kummissjoni fir-rigward tal-miżuri ta’ kontinġenza tal-UE, l-Istati Membri tal-EU27 jenħtieġ li jiskrinjaw il-miżuri ta’ kontinġenza nazzjonali tagħhom biex jiżguraw li jibqgħu adattati għall-iskop tagħhom minħabba l-estensjoni tal-perjodu tal-Artikolu 50(3). F’każ ta’ rtirar ta’ ebda ftehim, il-miżuri preparatorji finali jridu japplikaw sa mhux aktar tard mill-1 ta’ Novembru 2019.
Ir residenza u l-intitolamenti tas-sigurtà soċjali taċ-ċittadini
Fir-rigward tad-drittijiet ta’ residenza taċ-ċittadini tar-Renju Unit, l-Istati Membri tal-EU27 kienu ħejjew jew adottaw miżuri ta’ kontinġenza nazzjonali qabel it-12 ta’ April 2019 biex jiżguraw li ċ-ċittadini tar-Renju Unit u l-membri tal-familja tagħhom li mhumiex fl-UE jkunu jistgħu jibqgħu legalment residenti fil-perjodu immedjat wara rtirar ta’ ebda ftehim. Il-Kummissjoni ħadmet mal-Istati Membri tal-EU27 biex tiżgura koerenza fl-approċċ ġenerali, filwaqt li tirrikonoxxi li hija meħtieġa l-flessibbiltà nazzjonali, minħabba li l-Istati Membri jiffaċċjaw sfidi differenti, skont is-sistemi legali u amministrattivi tagħhom u l-għadd ta’ ċittadini tar-Renju Unit li jgħixu fit-territorju tagħhom.
Biex tipprovdi aktar ċarezza dwar is-sitwazzjoni, il-Kummissjoni, f’kooperazzjoni mill-qrib mal-Istati Membri tal-EU27, ipprovdiet ħarsa ġenerali lejn il-miżuri nazzjonali dwar id-drittijiet ta’ residenza fuq il-paġni web tagħha ta’ Tħejjija għall-Brexit[footnoteRef:13]. Il-Kummissjoni se tkompli taġġorna din il-ħarsa ġenerali mal-aħħar input mill-Istati Membri tal-EU27. Il-Kummissjoni tistieden lill-Istati Membri tal-EU27 biex ikomplu l-attivitajiet ta’ komunikazzjoni tagħhom maċ-ċittadini tar-Renju Unit li jirrisjedu fit-territorju tagħhom. Il-Kummissjoni tfakkar li l-protezzjoni tal-istatus legali ta’ ċittadini tar-Renju Unit li bħalissa jirrisjedu fl-UE hija prijorità.  [13:  	https://ec.europa.eu/info/brexit/brexit-preparedness/citizens-rights_mt.] 

Fir-rigward taċ-ċittadini tal-UE li jirrisjedu fir-Renju Unit, l-informazzjoni dwar l-approċċ tal-gvern tar-Renju Unit tinsab fuq is-sit web tal-Gvern tar-Renju Unit[footnoteRef:14]. [14:  	https://www.gov.uk/eusettledstatus.] 

Kif spjegat fir-raba’ Komunikazzjoni dwar it-Tħejjija għal Brexit tal-10 ta’ April 2019, il-Kummissjoni ħadmet ukoll mal-Istati Membri tal-EU27 biex tikkumplimenta l-livell ta’ protezzjoni tal-intitolamenti tas-sigurtà soċjali previst mir-Regolament ta’ kontinġenza tal-UE[footnoteRef:15] f’xenarju ta’ ebda ftehim. Dan jinkludi approċċ ta’ kontinġenza kkoordinat u unilaterali li għandu jiġi applikat għall-persuni kollha assigurati li l-intitolamenti tagħhom huma marbuta mar-Renju Unit qabel id-data tal-ħruġ. Lil hinn minn dan, l-Istati Membri tal-EU27 jistgħu jagħżlu li japplikaw unilateralment il-prinċipju ta’ aggregazzjoni għal perjodi ta’ xogħol, assigurazzjoni u residenza fir-Renju Unit wara l-irtirar jew jieħdu aktar miżuri unilaterali[footnoteRef:16]. Dawn jistgħu jippermettu wkoll aċċess għall-kura tas-saħħa lill-persuni assigurati fir-Renju Unit li jirrisjedu fit-territorju tagħhom. Il-Kummissjoni ġabret ħarsa ġenerali tal-miżuri nazzjonali[footnoteRef:17], li tikkonferma li filwaqt li hemm xi diversità fost l-Istati Membri fir-rigward tal-miżuri meħuda – li jirriflettu l-ispeċifiċitajiet tagħhom – l-approċċ ikkoordinat jiżgura livell bażi uniformi ta’ protezzjoni madwar l-Istati Membri tal-EU27. Jenħtieġ li l-Istati Membri tal-EU27 jużaw il-perjodu tal-estensjoni sabiex jilħqu liċ-ċittadini, filwaqt li jiżguraw li dawn ikunu jistgħu jaċċessaw l-informazzjoni li jeħtieġu biex iħejju għall-irtirar tar-Renju Unit. [15:  	Ir-Regolament (UE) 2019/500 tal-Parlament Ewropew u tal-Kunsill tal-25 ta’ Marzu 2019 li jistabbilixxi miżuri ta' kontinġenza fil-qasam tal-koordinazzjoni tas-sigurtà soċjali wara l-ħruġ tar-Renju Unit mill-Unjoni Ewropea, ĠU L 85I, 27.3.2019, p. 35.]  [16:  	Bħal li jkomplu joffru l-possibbiltà ta’ esportazzjoni ta’ benefiċċji fi flus lejn ir-Renju Unit għajr pensjonijiet tax-xjuħija.]  [17:  	https://ec.europa.eu/info/brexit/brexit-preparedness/citizens-rights_mt.] 

Prodotti mediċinali, apparat mediku u sustanzi kimiċi
Hemm żewġ tipi ta’ prodotti mediċinali għall-bniedem u dawk veterinarji li huma affettwati mill-ħruġ tar-Renju Unit: dawk li huma awtorizzati ċentralment mill-Kummissjoni Ewropea u dawk li huma awtorizzati nazzjonalment mill-Istati Membri. Sat-12 ta’ April 2019, numru żgħir biss ta’ prodotti awtorizzati ċentralment (madwar 1 %) ma kinux inġiebu f’konformità regolatorja. Filwaqt li din is-sitwazzjoni hija maniġġabbli, huwa fl-interess kemm tal-industrija farmaċewtika kif ukoll tal-pazjenti li tiġi indirizzata. L-Aġenzija Ewropea għall-Mediċini (EMA) issa tinsab qrib li tlesti l-proċess ta’ konformità regolatorja għal prodotti li huma awtorizzati ċentralment. Għad fadal aktar xogħol xi jsir għall-prodotti li huma awtorizzati fil-livell nazzjonali. L-industrija hija mħeġġa ferm biex tuża l-perjodu ta’ estensjoni biex iġġib il-bqija tal-prodotti mediċinali f’konformità regolatorja sal-31 ta’ Ottubru 2019 f’kooperazzjoni mill-qrib mal-EMA u l-aġenziji nazzjonali tal-mediċini[footnoteRef:18]. Rigward it-trasferiment tal-faċilitajiet ta’ ttestjar tal-lott mir-Renju Unit lejn l-Istati Membri tal-EU27, f’Marzu 2019 il-Kummissjoni ħarġet gwida dwar il-possibbiltà li l-kumpaniji jiksbu eżenzjoni temporanja, soġġetti għall-issodisfar ta’ ċerti kundizzjonijiet[footnoteRef:19]. Filwaqt li l-kwistjoni għandha tkun inqas rilevanti minħabba l-estensjoni tal-perjodu tal-Artikolu 50(3), din il-gwida tibqa’ valida kemm għal prodotti awtorizzati ċentralment kif ukoll għal dawk awtorizzati nazzjonalment biex tippermetti li t-trasferiment tas-sit tal-ittestjar tal-kontroll tal-kwalità lejn l-EU-27  jitlesta malajr.  [18:  	L-informazzjoni dwar il-progress ta’ dawn l-azzjonijiet ta’ tħejjija se tiġi skambjata bejn l-Istati Membri u kondiviża mal-Kummissjoni u l-EMA matul il-laqgħat ta’ kull xahar tal-Gruppi ta’ Koordinazzjoni għar-Rikonoxximent Reċiproku u l-Proċeduri Deċentralizzati – bnedmin / veterinarji (CMDh/CMDv) u l-laqgħat regolari tal-Kapijiet tal-Aġenziji tal-Mediċini (HMA) u t-Task Force tal-Brexit tagħha.]  [19:  	L-eżenzjonijiet previsti fl-Artikolu 20(b) tad-Direttiva 2001/83/KE (dwar prodotti mediċinali għall-użu mill-bniedem) u l-Artikolu 24(b) tad-Direttiva 2001/82/KE (dwar prodotti mediċinali veterinarji) jistgħu jintużaw mill-awtoritajiet kompetenti, f’każijiet debitament ġustifikati, biex jippermettu lid-detenturi tal-awtorizzazzjoni tat-tqegħid fis-suq joqogħdu fuq ittestjar ta’ kontroll tal-kwalità mwettaq fir-Renju Unit għal perjodu limitat ta’ żmien u mhux aktar tard minn tmiem l-2019.] 

Barra minn hekk, it-trasferiment ta’ ċertifikati għal apparati mediċi mill-korpi notifikati tar-Renju Unit lejn korpi notifikati tal-EU27 għadu għaddej. Diversi korpi notifikati tar-Renju Unit qed jistabbilixxu korpi ġodda fl-Istati Membri tal-EU27 jew qegħdin jikkooperaw mal-korpi notifikati tal-EU27 sabiex jittrasferixxu ċ-ċertifikati tal-klijenti tagħhom lejn l-Istati Membri tal-EU27. Għalkemm sar progress tajjeb fit-trasferiment taċ-ċertifikati qabel it-12 ta’ April 2019, xorta se jkun meħtieġ xogħol sinifikanti biex tinkiseb konformità sħiħa sal-31 ta’ Ottubru 2019. F’dawk il-każijiet li fihom il-korpi notifikati tar-Renju Unit ma jkunux jistgħu jittrasferixxu ċ-ċertifikati tal-klijenti tagħhom fil-ħin, il-manifatturi huma mħeġġa ferm jieħdu f’idejhom din il-kwistjoni tat-trasferiment taċ-ċertifikat tagħhom lil korp notifikat fl-Istati Membri tal-EU27. Jenħtieġ li l-Istati Membri jgħinu lill-kumpaniji jiffukaw il-miżuri ta’ tħejjija tagħhom fuq prodotti kritiċi u fuq is-sejba ta’ korp notifikat tal-EU27 biex jittrasferixxu ċ-ċertifikati tagħhom fil-ħin. L-Istati Membri qed jiddiskutu b’mod regolari l-progress dwar din il-kwistjoni, b’mod partikolari fit-task force tal-Brexit tal-Awtoritajiet Kompetenti dwar in-Netwerk tal-Apparati Mediċi u huma f’kuntatt regolari mal-Kummissjoni. Il-Kummissjoni tqis li l-estensjoni tal-perjodu tal-Artikolu 50(3) sal-31 ta’ Ottubru 2019 tipprovdi biżżejjed żmien biex jitlestew kemm it-trasferiment taċ-ċertifikati kif ukoll l-adattament tat-tikketti tal-prodotti. 
Fir-rigward tas-sustanzi kimiċi, sal-aħħar ta’ April 2019, ir-reġistrazzjonijiet tar-REACH ta’ 463 sustanza ġew trasferiti lejn l-Istati Membri tal-EU27, filwaqt li 718 baqgħu rreġistrati biss mir-reġistranti stabbiliti fir-Renju Unit. L-Aġenzija Ewropea għas-Sustanzi Kimiċi (ECHA) fetħet “tieqa tal-Brexit” fir-REACH-IT[footnoteRef:20] sabiex tieħu l-passi meħtieġa biex tittrasferixxi r-reġistrazzjonijiet tar-REACH tagħhom qabel id-data tal-ħruġ. Wara l-aħħar estensjoni tal-perjodu tal-Artikolu 50(3), l-ECHA qed iżżomm il-tieqa tal-Brexit miftuħa sal-31 ta’ Ottubru 2019. Il-kumpaniji b’reġistranti bbażati fir-Renju Unit li għadhom ma ttrasferewx ir-reġistrazzjonijiet tagħhom lill-Istati Membri tal-EU27 huma mħeġġa ferm biex jagħmlu użu minn din l-opportunità u biex jilħqu lill-utenti koreġistranti u lill-utenti downstream possibbli bbażati fl-UE27, u jikkoordinaw magħhom. Jekk ir-reġistrazzjonijiet ma jiġux trasferiti, is-sustanzi kimiċi kkonċernati ma jistgħux jitqiegħdu fis-suq tal-UE mid-data tal-ħruġ. Fil-qasam tal-awtorizzazzjonijiet tar-REACH, l-applikanti għall-awtorizzazzjoni bbażati fir-Renju Unit għandhom jittrasferixxu l-applikazzjoni tagħhom lil kumpanija bbażata fl-UE27 biex jiġu evitati interruzzjonijiet fil-provvista. [20:  	https://echa.europa.eu/mt/uk-withdrawal-from-the-eu.] 

Id-dwana, it-tassazzjoni indiretta u l-postijiet ta’ spezzjoni fil-fruntiera
Fil-qasam tad-dwana u tat-tassazzjoni indiretta, il-Kummissjoni organizzat bosta laqgħat tekniċi u ppubblikat noti ta’ gwida dwar id-dwana, it-taxxa fuq il-valur miżjud (VAT) u s-sisa qabel id-data tal-irtirar preċedenti[footnoteRef:21]. Għadd ta’ diskussjonijiet ta’ rendikont transsettorjali addizzjonali huma ppjanati mal-amministrazzjonijiet nazzjonali sad-data tal-ħruġ. L-isforzi huma ffukati wkoll fuq l-għoti ta’ taħriġ speċifiku lill-uffiċjali doganali nazzjonali, permezz ta’ sessjonijiet ta’ ħidma[footnoteRef:22], vidjos jew animazzjonijiet fuq l-internet, kif ukoll programmi rapidi ta’ organizzazzjoni għar-reklutaġġ ta’ persunal doganali ġdid u taħriġ mill-ġdid ta’ persunal eżistenti[footnoteRef:23].  [21:  	In-noti ta’ gwida jinsabu fuq https://ec.europa.eu/taxation_customs/uk_withdrawal_en.]  [22:  	15-il sessjoni ta’ ħidma addizzjonali huma skedati sa tmiem l-2019.]  [23:  	Tliet programmi ta’ taħriġ rapidu huma attwalment disponibbli għall-Istati Membri kollha u fil-lingwi kollha tal-UE, li jinkludu aċċess dirett għall-materjal ta’ taħriġ tal-UE.] 

Barra minn hekk, il-Kummissjoni tkompli bil-kampanja ta’ komunikazzjoni multilingwa mnedija fit-18 ta’ Frar 2019[footnoteRef:24] biex tilħaq in-negozji tal-UE u l-partijiet ikkonċernati l-oħra kollha biex takkumpanja t-tħejjijiet tagħhom għall-ħruġ tar-Renju Unit. L-għodod ta’ komunikazzjoni jinkludu pereżempju sit web[footnoteRef:25], fuljetti, gwida doganali, u spjegazzjonijiet ibbażati fuq l-internet tas-soluzzjonijiet tekniċi li qed jiġu implimentati biex jiżguraw li l-Kodiċi Doganali tal-Unjoni jiġi implimentat fir-rigward tar-Renju Unit f’każ ta’ rtirar ta’ ebda ftehim.  [24:  	Stqarrija għall-istampa: http://europa.eu/rapid/press-release_IP-19-901_mt.htm.]  [25:  	https://ec.europa.eu/taxation_customs/uk_withdrawal_en.] 

L-amministrazzjonijiet nazzjonali għamlu investimenti sinifikanti fl-infrastruttura u r-riżorsi umani, primarjament fl-Istati Membri li huma l-punti prinċipali ta’ dħul u ħruġ għall-kummerċ tal-Unjoni Ewropea mar-Renju Unit. L-Istati Membri qed jaħdmu wkoll mal-Kummissjoni fl-isforzi ta’ taħriġ u ta’ komunikazzjoni tagħha biex jintlaħqu l-operaturi ekonomiċi u l-partijiet ikkonċernati.
Minħabba l-għadd kbir ta’ operaturi affettwati, huwa diffiċli li jiġi ddeterminat il-livell preċiż ta’ tħejjija għan-negozji fil-qasam tad-dwana, iżda l-evidenza statistika turi li ttieħdet azzjoni. 
L-ewwel nett, in-numri tar-reġistrazzjoni u tal-identifikazzjoni tal-Unjoni Ewropea (EORI), mogħtija lill-operaturi kollha rreġistrati mill-awtoritajiet doganali għal attivitajiet ta’ importazzjoni/esportazzjoni futuri żdiedu b’mod sinifikanti minn Frar sa Marzu 2019[footnoteRef:26]. F’dan ir-rigward, il-Kummissjoni ċċarat[footnoteRef:27] li l-operaturi ekonomiċi jistgħu jippreżentaw id-data meħtieġa u jwettqu l-passi meħtieġa għar-reġistrazzjoni qabel id-data tal-ħruġ. It-tieni, l-applikazzjonijiet għall-istatus ta’ Operatur Ekonomiku Awtorizzat (AEO), li jippermetti ċerti faċilitazzjonijiet u simplifikazzjonijiet doganali, żdiedu wkoll[footnoteRef:28]. Dawn ix-xejriet jindikaw li l-partijiet ikkonċernati dejjem aktar qed jitħejjew fil-kuntest tal-proċeduri doganali, iżda ma jfissirx li ttieħdu l-miżuri ta’ tħejjija kollha meħtieġa. B’mod partikolari, l-attribuzzjoni tan-numri EORI u l-istatus ta’ AEO huma biss uħud mill-azzjonijiet meħtieġa għall-operaturi ekonomiċi biex iħejju għal xenarju ta’ ebda ftehim, li pereżempju jista’ jwassal ukoll għal bidliet fil-loġistika u l-ippjanar operazzjonali, jew ir-reklutaġġ possibbli ta’ speċjalisti tad-dwana. Fl-aħħar nett, jenħtieġ li ż-żieda fl-isforzi ma’ tkunx limitata għal pajjiżi li huma qrib ir-Renju Unit: kwalunkwe kumpanija tal-EU27 li għandha l-ħsieb li tkompli tinnegozja mar-Renju Unit wara d-data tal-ħruġ jenħtieġ li tieħu azzjoni u tikkuntattja l-amministrazzjoni doganali nazzjonali tagħha biex tiżgura li tkun għamlet it-tħejjijiet meħtieġa kollha. [26:  	L-applikazzjonijiet tal-EORI żdiedu b’mod sinifikanti f’Marzu 2019 (minn 57,556 fi Frar 2019 għal 306,105 f’Marzu 2019), b’żidiet massimi fl-Istati Membri li huma qrib ir-Renju Unit. Fi Franza, l-applikazzjonijiet żdiedu b’fattur ta’ 55 minn 4,020 sa 219,924, fl-Irlanda żdiedu b’fattur ta’ sebgħa minn 327 f’Jannar sa 2,017 u 1,941 rispettivament fi Frar u f’Marzu 2019. Dawn żdiedu b’50 % fil-Belġju minn 962 għal 1,570, u fl-Italja żdiedu b’sitt darbiet f’Marzu meta mqabbla ma’ Frar 2019, minn 5,890 għal 31,375 (Sors: rapport ta’ kull xahar tad-Database tas-Sistema tal-Operaturi Ekonomiċi (EOS)).]  [27:  	https://ec.europa.eu/info/sites/info/files/file_import/guidance-customs-procedures_mt.pdf.]  [28:  	Fl-2018 u l-2019, l-applikazzjonijiet tal-AEO żdiedu (1,727 applikazzjoni fl-2018 kontra 1,449 fl-2017, u 943 applikazzjoni fl-ewwel ħames xhur tal-2019 biss). Din iż-żieda hija partikolarment notevoli fl-Irlanda (16-il applikazzjoni fl-2017 għal 42 fl-2018 u 76 fl-ewwel ħames xhur tal-2019) u Franza (100 applikazzjoni fl-ewwel ħames xhur tal-2019 meta mqabbla ma’ 132 applikazzjoni għas-sena 2018 kollha). Peress li n-numru EORI huwa meħtieġ biex wieħed japplika għal status ta’ Operatur Ekonomiku Awtorizzat, ma jistax jiġi eskluż li l-għadd ta’ applikazzjonijiet tal-AEO jista’ jerġa’ jiżdied aktar fil-ġejjieni minħabba l-quċċata ta’ reġistrazzjonijiet EORI f’Marzu 2019 (Sors: rapport ta’ kull xahar tad-Database tas-Sistema tal-Operaturi Ekonomiċi (EOS)).] 

Fil-qasam tal-kontrolli sanitarji u fitosanitarji (SPS), l-Istati Membri tal-EU27 stabbilixxew Postijiet ta’ Spezzjoni fil-Fruntieri (BIPs) ġodda jew estendew dawk diġà eżistenti fil-punti ta’ dħul tal-importazzjonijiet mir-Renju Unit lejn l-UE. Kif intqal hawn fuq, l-att mhux leġiżlattiv li japprova dawn il-BIPs se jkollu jerġa’ jiġi adottat minħabba l-estensjoni l-aktar riċenti tal-perjodu tal-Artikolu 50(3). Sadanittant, jenħtieġ li l-Istati Membri tal-EU27 jużaw iż-żmien addizzjonali biex jevalwaw il-ħtieġa għal kwalunkwe aġġustament ulterjuri għal dawn il-BIPs biex jiżguraw li dawn ikunu kompletament funzjonali mill-bidu nett. Barra minn hekk, il-Kummissjoni żżomm kuntatti regolari mal-Istati Membri l-aktar ikkonċernati sabiex, f’xenarju ta’ ebda ftehim, tista’ tiġi implimentata malajr rotta fuq l-art bejn l-Irlanda u l-bqija tal-Unjoni Ewropea li tgħaddi mir-Renju Unit, inkluż appoġġ mis-sistemi tal-IT meħtieġa.
Trasport
Fil-qasam tat-trasport bl-ajru, ir-Regolament ta’ kontinġenza (UE) 2019/502[footnoteRef:29] jinkludi mekkaniżmu speċifiku għal-linji tal-ajru tal-UE biex jikkonformaw mar-rekwiżit ta’ sjieda u kontroll maġġoritarji tal-UE wara l-ħruġ tar-Renju Unit. Il-linji tal-ajru kellhom 15-il jum mid-dħul fis-seħħ tar-Regolament (jiġifieri mit-28 ta’ Marzu 2019) biex jissottomettu pjan lil kull awtorità nazzjonali tal-liċenzjar li jiddeskrivi l-miżuri li se jieħdu biex tinkiseb konformità sħiħa mar-rekwiżiti. L-awtoritajiet kompetenti tal-liċenzji għandhom xahrejn biex jivvalutaw jekk il-miżuri humiex se jiżguraw il-konformità, u jridu jinfurmaw lill-Kummissjoni u lit-trasportatur bl-ajru dwar il-valutazzjoni tagħhom. Skont ir-regolament ta’ kontinġenza, il-linji tal-ajru kkonċernati mbagħad għandhom sat-30 ta’ Marzu 2020 biex jimplimentaw il-miżuri u jikkonformaw bis-sħiħ mad-dritt tal-Unjoni dwar is-sjieda u l-kontroll[footnoteRef:30]. Dan il-proċess għaddej bħalissa, u l-Kummissjoni tinsab f’kuntatt regolari mal-awtoritajiet nazzjonali. Ir-Regolament ta’ kontinġenza jippermetti wkoll lit-trasportaturi tal-ajru tar-Renju Unit jippreżentaw applikazzjonijiet għal awtorizzazzjonijiet tal-operat minn kull Stat Membru li jixtiequ joperaw fih; dawn id-dispożizzjonijiet huma applikabbli wkoll mit-28 ta’ Marzu 2019.  [29:  	Ir-Regolament (UE) 2019/502 tal-Parlament Ewropew u tal-Kunsill tal-25 ta’ Marzu 2019 dwar regoli komuni biex tiġi żgurata konnettività bażika fit-trasport bl-ajru fir-rigward tal-ħruġ tar-Renju Unit tal-Gran Brittanja u l-Irlanda ta’ Fuq mill-Unjoni, ĠU L 85I, 27.3.2019, p. 49.]  [30:  	L-Artikolu 16(4) tar-Regolament (UE) 2019/502 jistqarr li mhux se jibqa’ japplika mill-aktar data kmieni mid-dati li ġejjin: (a) id-data li fiha ftehim komprensiv li jirregola l-provvista tat-trasport bl-ajru mar-Renju Unit, li għalih tkun Parti l-Unjoni, jidħol fis-seħħ jew, skont il-każ, jiġi applikat b'mod proviżorju; jew (b) it-30 ta’ Marzu 2020. ] 

Fis-settur tat-trasport ferrovjarju, jenħtieġ li l-operaturi li ma ħadux il-passi meħtieġa biex jiksbu d-dokumenti rilevanti tal-EU27, jagħmlu dak li hu meħtieġ biex jiksbuhom. Ir-Regolament ta’ kontinġenza (UE) 2019/503[footnoteRef:31] diġà jipprovdi qafas ta’ żmien ġeneruż biex tiġi żgurata l-konformità regolatorja. Minħabba l-estensjoni, il-Kummissjoni tqis li l-operaturi għandhom biżżejjed żmien biex jiżguraw il-konformità sad-data tal-ħruġ. Ix-xufiera tal-ferrovija li jixtiequ jkomplu joperaw ferroviji fuq linji transfruntiera u li għadhom ma kisbux liċenzja valida tal-EU27 – u dan huwa l-każ għal għadd konsiderevoli minnhom – ikollhom jieħdu ċerti passi biex jagħmlu dan. Rigward iċ-ċertifikati ta’ sikurezza u l-liċenzji operattivi għal impriżi ferrovjarji li joperaw permezz tal-mina taħt il-Kanal Ingliż, l-awtoritajiet nazzjonali u ċerti operaturi ħadu miżuri ulterjuri biex jiżguraw li ċ-ċertifikati u l-liċenzji rilevanti tal-EU27 ikunu disponibbli. [31:  	Ir-Regolament (UE) 2019/503 tal-Parlament Ewropew u tal-Kunsill tal-25 ta’ Marzu 2019 dwar ċerti aspetti ta' sikurezza u konnettività ferrovjarja fir-rigward tal-ħruġ tar-Renju Unit mill-Unjoni ĠU L 85I, 27.3.2019, p. 60.] 

Attivitajiet tas-sajd 
Fis-settur tas-sajd, il-Kummissjoni ħadet azzjoni rapida biex timplimenta r-Regolamenti ta’ kontinġenza tal-UE[footnoteRef:32]. Il-Kummissjoni u l-Istati Membri ħadmu flimkien biex jiġbru l-informazzjoni fil-format xieraq sabiex it-talbiet ta’ awtorizzazzjoni minn bastimenti tal-UE biex ikollhom aċċess għall-ilmijiet tar-Renju Unit jkunu jistgħu jiġu ttrattati hekk kif ir-Regolament ta’ kontinġenza dwar l-awtorizzazzjonijiet tas-sajd isir applikabbli. Il-Kummissjoni se tiżgura li l-istrutturi meħtieġa biex il-miżura ta’ kontinġenza jiġu implimentati malajr, ikunu fis-seħħ jekk dawn ikunu meħtieġa.  [32:  	Ir-Regolament (UE) 2019/498 tal-Parlament Ewropew u tal-Kunsill tal-25 ta’ Marzu 2019 li jemenda r-Regolament (UE) 2017/2403 fir-rigward tal-awtorizzazzjonijiet tas-sajd għall-bastimenti tas-sajd tal-Unjoni fl-ilmijiet tar-Renju Unit u għall-operazzjonijiet tal-bastimenti tas-sajd tar-Renju Unit fl-ilmijiet tal-Unjoni, ĠU L 85I, 27.3.2019, p. 25; u r-Regolament (UE) 2019/497 tal-Parlament Ewropew u tal-Kunsill tal-25 ta’ Marzu 2019 li jemenda r-Regolament (UE) Nru 508/2014 fir-rigward ta’ ċerti regoli relatati mal-Fond Ewropew għall-Affarijiet Marittimi u s-Sajd wara l-ħruġ tar-Renju Unit mill-Unjoni, ĠU L 85I, 27.3.2019, p. 22.] 

Il-Kummissjoni ħadmet ukoll mill-qrib mal-Istati Membri biex jadattaw il-Programmi Operattivi tagħhom sabiex ir-riżorsi taħt il-Fond Ewropew għall-Affarijiet Marittimi u s-Sajd ikunu jistgħu jintużaw tul il-waqfien temporanju, jekk ikun meħtieġ u xieraq. Il-Kummissjoni ttenni l-importanza ta’ approċċ ikkoordinat tal-Istati Membri tal-EU27 ikkonċernati biex iħejju għall-possibbiltà li l-bastimenti tal-UE ma jibqgħux ikollhom aċċess għall-ibħra tar-Renju Unit. Hija lesta li tiffaċilita aktar konsultazzjonijiet biex jinkiseb qafas komuni biex jiġu mmonitorjati l-bidliet jew id-distorsjonijiet fl-attivitajiet tas-sajd fl-ilmijiet tal-UE, inkluż l-ispostament potenzjali ta’ dawn l-attivitajiet, u biex tkun tista’ tipprovdi rispons koordinat, inkluż l-użu potenzjali ta’ appoġġ għall-waqfien temporanju. Il-Kummissjoni se tkompli taħdem mal-Aġenzija Ewropea għall-Kontroll tas-Sajd li jista’ jkollha rwol utli fiż-żieda tal-ħtiġijiet ta’ kontroll, ta’ monitoraġġ u ta’ sorveljanza wara l-irtirar tar-Renju Unit. 
Jekk ir-Renju Unit joħroġ mill-Unjoni Ewropea mingħajr ftehim fil-31 ta’ Ottubru 2019, l-implikazzjonijiet fuq l-istabbiliment ta’ opportunitajiet tas-sajd għall-2020 ikollhom jiġu kkunsidrati fil-mument xieraq, inkluż arranġament speċifiku mar-Renju Unit skont l-obbligi tal-liġi internazzjonali u abbażi ta’ parir xjentifiku.
Servizzi finanzjarji 
Fil-qasam tas-servizzi finanzjarji, qabel  id-data tal-irtirar preċedenti tal-12 ta’ April 2019, id-ditti għamlu progress sinifikanti fl-ippjanar ta’ kontinġenza tagħhom, inkluż l-istabbiliment fl-Istati Membri tal-EU27, il-modifikazzjoni (“repapering”) jew it-terminazzjoni ta’ kuntratti transfruntiera, u l-adattament tal-mudelli tan-negozju[footnoteRef:33]. Madankollu, għad fadal xi kwistjonijiet residwi. Id-ditti tal-assigurazzjoni, il-fornituri ta’ servizzi ta’ pagament u operaturi oħra ta’ servizzi finanzjarji li għadhom mhux ippreparati fir-rigward ta’ ċerti aspetti tan-negozju tagħhom (pereżempju l-ġestjoni ta’ kuntratti u l-aċċess għall-infrastrutturi) huma mħeġġa ferm li jiffinalizzaw il-miżuri preparatorji tagħhom sal-31 ta’ Ottubru 2019. Il-Kummissjoni qed taħdem ma’ superviżuri nazzjonali u fil-livell tal-UE biex tiżgura li l-pjanijiet ta’ kontinġenza tal-impriżi jiġu implimentati għal kollox, u tistenna li s-superviżuri tar-Renju Unit mhux se jwaqqfu kumpaniji milli jimplimentaw pjanijiet bħal dawn. Il-Kummissjoni qed taħdem ukoll mal-Istati Membri biex tiżgura approċċ konsistenti għat-tħejjijiet ta’ kontinġenza fil-qasam tas-servizzi finanzjarji fil-livell nazzjonali, biex tiġi ppreservata l-istabbiltà finanzjarja u jiġi evitat li ssir ħsara lill-kundizzjonijiet ekwi fis-suq uniku għas-servizzi finanzjarji. Il-Kummissjoni hija impenjata favur swieq finanzjarji stabbli u miftuħa. Madankollu, jekk ir-Renju Unit joħroġ mill-Unjoni Ewropea mingħajr ftehim fil-31 ta’ Ottubru 2019, dan neċessarjament jirriżulta f’xi frammentazzjoni tas-suq fis-servizzi finanzjarji. [33:  	Il-Bank Ċentrali Ewropew u l-Awtoritajiet Superviżorji Ewropej, abbażi ta’ data ta’ ppjanar ta’ kontinġenza, iqisu l-livell ġenerali ta’ tħejjija tas-settur finanzjarju bħala sodisfaċenti. Il-Bank tal-Ingilterra indika li l-livell ta’ tħejjija fis-settur finanzjarju tar-Renju Unit huwa adegwat. Barra minn hekk, skont ir-Rieżami tal-Istabbiltà Finanzjarja tal-BĊE ta’ Mejju 2019 “Brexit ta’ ebda ftehim joħloq riskji maniġġabbli għall-istabbiltà finanzjarja ġenerali taż-żona tal-euro u l-awtoritajiet ħejjew għal dan ix-xenarju”.] 

3. KONKLUŻJONIJIET
Il-Kummissjoni tqis li l-irtirar tar-Renju Unit mingħajr ebda ftehim jibqa’ riżultat possibbli, bil-konsegwenzi ekonomiċi negattivi kollha tiegħu. Il-Kummissjoni vvalutat il-miżuri ta’ kontinġenza attwali kollha tal-UE fid-dawl tal-estensjoni tal-perjodu tal-Artikolu 50(3) u tikkonkludi li dawn għadhom adegwati u adattati għall-iskop tagħhom. Madankollu, il-Kummissjoni se tkompli tissorvelja l-iżviluppi politiċi u tivvaluta jekk tkunx meħtieġa estensjoni tal-miżuri adottati. Il-Kummissjoni se tkompli wkoll tassisti lill-Istati Membri u lill-partijiet ikkonċernati bit-tħejjijiet tagħhom u ttenni l-importanza li l-partijiet ikkonċernati kollha jużaw dan il-perjodu sat-tmiem tal-estensjoni fil-31 ta’ Ottubru 2019, biex jiżguraw li jitħejjew tajjeb kemm jista’ jkun għall-eventwalitajiet kollha. 

